
						উইকিসংকলন থেকে

					

					


					
					
					এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 

সোনার তরী
১৪৯




শুনায়েছি তারে মাথা রাখি পাশে

কত প্রিয়নাম মৃদুমধুভাষে,

গুঞ্জরতান করিয়াছি গান জ্যোৎস্নারাতে;

যা-কিছু মধুর দিয়েছিনু তার দুখানি হাতে

স্নেহের সাথে।



শেষে সুখের শয়নে শ্রান্ত পরান আলসরসে,

আবেশবশে।

পরশ করিলে জাগে না সে আর,

কুসুমের হার লাগে গুরুভার,

ঘুমে জাগরণে মিশি একাকার নিশিদিবসে;

বেদনাবিহীন অসাড় বিরাগ মরমে পশে

আবেশবশে।



ঢালি মধুরে মধুর বধূরে আমার হারাই বুঝি,

পাই নে খুঁজি।

বাসরের দ্বীপ নিবে নিবে আসে,

ব্যাকুল নয়নে হেরি চারি পাশে

শুধু রাশি রাশি শুষ্ক কুসুম হয়েছে পুঁজি;

অতল স্বপ্নসাগরে ডুবিয়া মরি যে যুঝি

কাহারে খুঁজি।



তাই ভেবেছি আজিকে খেলিতে হইবে নূতন খেলা

রাত্রিবেলা।

মরণদোলায় ধরি রশিগাছি

বসিব দুজনে বড়ো কাছাকাছি,

ঝঞ্ঝা আসিয়া অট্ট হাসিয়া মারিবে ঠেলা,

আমাতে প্রাণেতে খেলিব দুজনে ঝুলনখেলা

নিশীথবেলা।

		 এই পাতা শেষ সম্পাদিত হয়েছে ১২:২১টার সময়, ২০ আগস্ট ২০২২ তারিখে।
	লেখাগুলো ক্রিয়েটিভ কমন্স অ্যাট্রিবিউশন/শেয়ার-আলাইক লাইসেন্সের আওতাভুক্ত; এর সাথে বাড়তি শর্ত প্রযোজ্য হতে পারে। এই সাইট ব্যবহার করার মাধ্যমে, আপনি এটি ব্যবহারের শর্তাবলী ও এর গোপনীয়তা নীতির সাথে সম্মত হচ্ছেন।

